
Sonet do białczi z trąbką 

 

Twòje kùsczi mie szmakają jak blacha  

Wiedno przed spanim, pò jaczim kòncerce  

Môsz na lëpach jesz Haydna abò Bacha  

Mòże sã chłopù klasyczi òdniechcec... 

 

Nawetkã òb noc, czej spimë pòd pierzną  

Të wcyg le przeżiwôsz molle a Durë 

Drëbòlisz pôlcama solo niejedno  

Tak wdzãczno robisz te... apòdżaturë... 

 

A jô chcã prosto ce wząc a całowac 

Bez ti mùzyczi, co je midzë nama  

Sygnie wzdichnienié, na wpół rzekłé słowa  

 

A tak jes òstónô w swim granim sama  

Bòli nawielonô nótama głowa  

A ùszë łowią niewëbrzmiałé brawa... 

